
GOUVÈNÈ HOCHUL DEKLARE YON ETA IJANS AK PRAN NOUVO MEZI AN 
REYAKSYON AK DESIZYON ADMINISTRASYON TRUMP KI KOUPE ASISTANS 

ALIMANTÈ POU PRÈSKE 3 MILYON NOUYÒKÈ APATI 1YE NOVANM  
  

Anonse 65 milyon dola nan nouvo fon eta pou asistans alimantè ijans, ki pral bay 
40 milyon repa Nouyòkè yo  

  
Voye Manm Kò Sèvis SUNY Empire State pou ede bank alimantè yo  

  
Eta Ijans lan pèmèt Gouvènè a pran plis mezi ki nesesè, pandan Administrasyon 

Trump lan refize libere fon ijans federal yo  
  

Semèn sa a yo te lanse yon nouvo sitwèb pou ee Nouyòkè yo jwenn resous pou 
asistans alimantè  

  
  
Jodi a, Gouvènè Kathy Hochul deklare yon eta dijans epi anonse nouvo mezi an repons 
ak desizyon Administrasyon Trump lan ki pral retire asistans alimantè pou 3 milyon 
Nouyòkè apati 1ye novanm. Pandan fèmti gouvènman federal GOP la ap kontinye, 
Administrasyon Trump la refize libere plizyè milya dola nan fon ijans federal ki te deja 
apwouve pa lalwa, ki ta dwe sèvi pou reponn ak kriz sa a nan plizyè eta atravè peyi a. 
Lè gouvènman federal la refize libere fon ijans sa yo, sa kite plizyè milyon Nouyòkè san 
asistans esansyèl yo depann de li pou nouri tèt yo ak fanmi yo.  
  
Pandan Repibliken nan Washington yo refize pran mezi pou evite kriz sa a, Gouvènè 
Hochul pran inisyativ la lè li angaje yon lòt 65 milyon dola nan nouvo fon eta pou 
asistans alimantè ijans ki pral ranfòse rezo bank ak depo alimantè esansyèl ki genyen 
nan Nouyòk epi bay apeprè 40 milyon repa pou Nouyòkè ki grangou. Gouvènè a ap 
voye manm Kò Sèvis Empire State (Empire State Service Corps) ak Kò SUNY (SUNY 
Corps) pou ede bank alimantè lokal yo pandan peryòd ijans sa a kote bezwen yo 
ogmante, epi li kontinye ap egzamine posibilite pou etabli sant distribisyon manje nan 
lekòl yo.  
  
''Administrasyon Trump la ap koupe asistans alimantè pou twa milyon Nouyòkè, sa kite 
eta nou an ap fè fas ak yon kriz sante piblik san parèy epi sa ap lakoz gwo domaj tou 
sou machann, ti boutik ak kiltivatè nou yo,'' Gouvènè Hochul te deklare. ''Kontrèman 
ak Repibliken nan Washington yo, mwen p ap rete san fè anyen pandan fanmi yo ap lite 
pou mete manje sou tab yo. Jodi a, mwen deklare yon eta dijans epi m ap mete plis fon 

eta disponib pou asistans alimantè ijans pou m asire Nouyòkè yo pa rete grangou. 
Donald Trump ak Repibliken ki nan Kongrè a gen pouvwa pou yo sispann kriz sa a — 
plizyè milyon fanmi depann de sa.''  
  
Depi lè pwogram nan te kòmanse, gouvènman federal la te toujou finanse benefis 
SNAP yo. Eta Nouyòk jere apeprè 650 milyon dola pa mwa nan benefis SNAP ki 
finanse pa gouvènman federal la pou prèske 3 milyon Nouyòkè. Etandone anplè 
pwogram nan, Gouvènè Hochul ansanm ak lòt gouvènè atravè peyi a deja repete plizyè 
fwa ke okenn gouvènman eta pa kapab ranplase benefis SNAP yo ni kouvri pwogram 
nan ak pwòp mwayen pa yo.  
  
Men sa anons jodi a vle di pou Nouyòkè yo:  
  
65 milyon dola nan nouvo fon eta pou pwogram ki sipòte bank manje, depo manje, 
kantin popilè ak lòt sèvis pou bay asistans alimantè ijans pou Nouyòkè yo  
  

 40 milyon dola nan nouvo finansman pou Pwogram Prevansyon Kont Grangou 
ak Asistans Alimantè (Hunger Prevention and Nutrition Assistance Program, 
HPNAP), ki bay sekou alimantè ijans ak sèvis nitrisyon pou moun ki ap viv nan 
ensekirite alimantè. HPNAP ap travay ansanm ak yon rezo ki gen apeprè 2,700 
Founisè Manje nan Ka Ijans (Emergency Food Providers, EFP), tankou depo 
manje, kantin popilè ak abri.  

 25 milyon dola nan nouvo finansman pou Pwogram Nourish NY, ki bay pwodwi 
agrikòl ki depase bezwen mache a (tankou lèt, pòm, fwomaj, yogout, chou, ak 
joumou) bay moun ki nan bezwen atravè rezo òganizasyon sekou alimantè eta a 
(tankou bank manje rejyonal, depo manje, kantin popilè, ak òganizasyon 
kominotè ki bay manje gratis pou moun ki ap fè fas ak mank alimantè.)  

  
Voye Manm Empire State Service Corps ak SUNY Corps pou ede bank manje yo  
  

 Kounye a, plizyè santèn etidyan SUNY ap sèvi kòm konseye kamarad, yo ede lòt 
etidyan ranpli aplikasyon SNAP yo epi bay koutmen nan depo manje sou kanpis 
ak nan kominote lokal yo.  

 Kò Sèvis Empire State pral pèmèt manm aktyèl yo ogmante kantite èdtan peye 
yo, sa ki ap rann yo kapab bay plis sipò nan depo manje atravè tout eta a. Anplis 
de sa, yo pral kreye nouvo pòs tanporè pou reponn ak kriz la, pou ede depo 
manje ak bank manje ki ap fè fas ak mank pèsonèl.  

  
Anons jodi a vini pandan Eta Nouyòk, ansanm ak 24 lòt eta, te depoze yon pwosè madi 
kont Administrasyon Trump la pou mande liberasyon fon SNAP ijans yo. Gouvènè a te 
siyen tou yon lèt ansanm ak 20 lòt gouvènè pou voye bay Prezidan an, kote yo mande 
Administrasyon an pou li chanje desizyon li epi libere fon SNAP ijans yo. Gouvènè 
Hochul te akselere tou liberasyon 41 milyon dola nan fon eta pou asistans alimantè 



ijans nan kòmansman semèn sa a — epi ak anons jodi a, kantite total fon eta ki deja 
repati rive 106 milyon dola.  
  
Komisè Sante Eta Nouyòk, Doktè James McDonald, te deklare, ''Refi gouvènman 
federal la pou libere asistans alimantè ijans pral gen konsekans devastatè pou fanmi ki 
deja ap lite pou rive fè fas ak bezwen chak jou yo. Aksè ak manje ki gen bon valè 
nitrisyonèl se yon bezwen fondamantal pou sante piblik — li enfliyanse tout bagay, soti 
nan devlopman timoun rive nan prevansyon maladi kwonik. Avèk lidèchip Gouvènè 
Hochul, Depatman Sante Eta (State Health Department) a ap travay nan tèt kole ak 
bank manje, depatman sante lokal yo ak òganizasyon kominotè yo pou asire pèsonn 
nan Nouyòk pa rete grangou pandan kriz sa a. Aksyon sa yo montre angajman nou 
pataje pou pwoteje sante ak byennèt tout Nouyòkè yo.''  
  
Rektè SUNY an, John B. King, Jr., te deklare, ''SUNY remèsye Gouvènè Hochul pou 
lidèchip li ap montre pou l adrese pwoblèm mank manje pou etidyan nou yo, fanmi yo, 
ak tout kominote SUNY a. Etidyan SUNY yo ki fè pati Kò Sèvis Empire State Gouvènè a 
fyè dèske yo se yon pati nan solisyon an epi yo kapab ede kamarad ak vwazen yo."  
  
Komisè Edikasyon Eta Nouyòk la, Betty A. Rosa, te deklare, ''Okenn etidyan pa ta 
dwe oblije chwazi ant konsantre sou edikasyon yo ak enkyete sou kote pwochen repa 
yo pral soti. An repons ak dènye sispansyon benefis SNAP yo, ajans nou yo ap mete 
fòs ansanm pou asire okenn etidyan pa rete dèyè. Sa se yon efò kolektif, kote nou ap 
travay men nan men ak patnè nou yo nan gouvènman an, nan kominote yo, ak nan 
òganizasyon lokal yo pou bati yon rezo sekirite ki garanti grangou pa janm vin yon 
baryè pou aprantisaj ak opòtinite.''  
  
Komisè Biwo Eta Nouyòk pou Asistans Tanporè ak pou Moun Andikape (New 
York State Office of Temporary and Disability Assistance, OTDA), Barbara C. 
Guinn, te deklare, ''Benefisyè SNAP yo, kote pifò ladan yo se timoun, granmoun aje 
oswa moun ki gen andikap, konte sou SNAP chak mwa pou nouri fanmi yo. Desizyon 
san kè sansib gouvènman federal la pran pou koupe finansman federal pou benefisyè 
SNAP yo pou premye fwa nan istwa pwogram nan montre klèman mank konpreyansyon 
administrasyon sa a sou difikilte ekonomik prèske 3 milyon Nouyòkè ansanm ak plizyè 
milyon lòt Ameriken ap fè fas chak jou. Kounye a se yon moman kle pou gouvènman 
federal nou an onore angajman li genyen depi lontan pou pwoteje rezo sekirite sosyal 
la. Nou eksprime rekonesans nou pou lidèchip ak angajman Gouvènè Hochul ki 
kontinye goumen an favè Nouyòkè yo pandan li mande responsablite otorite federal 
yo.''  
  
Komisè Agrikilti Eta Nouyòk (New York State Agriculture) la, Richard A. Ball, te 
deklare, ''Mwen remèsye Gouvènè nou an pou repons rapid li fas ak rediksyon san 
sans ak iresponsab gouvènman federal la, ki pral mete plizyè milyon moun nan Nouyòk 
an danje pou yo pa gen ase manje sou tab yo, mete plis presyon sou sistèm manje 
ijans lan, epi afekte kiltivatè nou yo nan pwosesis la. Lè nou bay plis finansman enpòtan 
pou pwogram asistans alimantè nou yo, tankou Nourish NY, n ap kapab ede bank 
alimantè ak depo manje nou yo achte plis pwodwi kiltivatè lokal yo epi mete yo disponib 



pou kominote ki nan bezwen yo. Sa se yon lòt etap nan efò Nouyòk ap fè pou reponn 
ak sitiyasyon an epi asire nou fè tout sa nou kapab pou kontinye sipòte fanmi nou yo ak 
kiltivatè nou yo.''  
  

Lidè Demokrat Chanm lan, Hakeem Jeffries, te deklare, ''Depi premye jou a, Donald 
Trump ak Repibliken ki swiv li san reflechi yo lanse yon atak total kont sante, sekirite ak 
byennèt pèp Ameriken an. Dènye tantativ yo pou rache manje nan bouch timoun, 
granmoun aje ak ansyen sòlda ki te sèvi peyi a avèk onè se yon zak degoutan e yon 
neglijans total nan devwa yo, sa montre klèman ke mechanste a se objektif yo. Olye 
Donald Trump ap chèche lajan pou peye moun k ap fè tèt yo pase pou diktatè nan 
Ajantin, li ta dwe sèvi ak lajan Kongrè a te apwouve a pou asire 42 milyon Ameriken pa 
rete grangou epi pa pèdi benefis SNAP yo. Mwen remèsye Gouvènè Hochul pou 
lidèchip solid li ak angajman prensip li pou asire chak Nouyòkè kapab mete manje sou 
tab yo. Se lè pou Repibliken nan Washington yo fè menm bagay la tou.''  

  
Senatè Eta Cordell Cleare, te deklare, ''Plis pase 3 milyon Nouyòkè depann de SNAP, 
ladan yo gen prèske 1 milyon nan granmoun aje nou yo ke nou renmen anpil. Pwogram 
nan se yon mwayen sekou ki bay moun yo yon minimòm diyite ak bon jan kalite lavi 
pandan yo ap fè efò pou pran swen tèt yo ak fanmi yo. Sa se yon bagay ki fè moun 
choke, lè w wè Trump ak Repibliken nan Kongrè a ap pran fanmi yo kòm otaj konsa, ap 
kraze Mezon Blanch lan epi ap pilonnen byennèt plizyè milyon moun. Mwen kanpe bò 
kote Gouvènè a, pa sèlman pou denonse ipokrizi a, men tou pou m asire Nouyòk pran 
responsabilite l epi itilize resous eta pou finanse SNAP.''  
  
Senatè Eta a Michelle Hinchey te deklare, ''Kòmanse samdi, Administrasyon Trump 
la pral koupe benefis SNAP yo, sa ki pral kite 3 milyon Nouyòkè san ase manje pou yo 
manje. SNAP se youn nan pwogram ki pi efikas nan peyi nou an pou konbat grangou, e 
retire li se yon zak mechanste ki montre gouvènman federal la ap abandone devwa li. 
Nou dwe pran tout mezi pou pwoteje Nouyòkè yo kont mank alimantè Administrasyon 
Trump la lakòz, e mwen remèsye Gouvènè Hochul pou nouvo finansman sa a ansanm 
ak sipò li bay depo manje yo, ki pral ede nou goumen kont kriz sa a.''  
  
Manm Asanble Donna Lupardo te deklare, ''Mwen ta renmen remèsye Gouvènè a 
pou efò li ap fè pou ede evite sitiyasyon katastwofik sa a. Biwo mwen an pare pou bay 
tout asistans posib nan inisyativ sa a. Nou deja kontakte sant apèl lokal 2-1-1 ansanm 
ak patnè nou yo nan gouvènman lokal la pou n asire tout moun enfòme epi pare.''  
  
Manm Asanble Rebecca A. Seawright, te deklare, ''Antanke Prezidan Komite 
Asanble sou Zafè Granmoun Aje, mwen felisite Gouvènè Hochul pou aksyon rapid li 
pran pou pwoteje plizyè milyon Nouyòkè pou yo pa pèdi asistans alimantè yo konte sou 
li chak jou. Granmoun aje yo se youn nan gwoup ki pi vilnerab fas ak mank manje, e 
lefèt ke gouvènman federal la kontinye refize libere fon SNAP ijans yo se yon zak ki 
totalman san konsyans. Envestisman Gouvènè a pral ranfòse bank manje ak depo 
manje nou yo, pou asire granmoun aje ak fanmi yo ka kontinye jwenn bon jan nitrisyon 
yo bezwen pou viv avèk diyite. Mwen kanpe bò kote Gouvènè Hochul pou mande libere 
imedyatman fon ijans federal yo epi pou pwoteje sante ak byennèt chak Nouyòkè.''  



  
Direktè Egzekitif New York Common Pantry, Stephen Grimaldi, te deklare, ''Fèmti 
gouvènman an pral gen gwo konsekans negatif pou benefisyè SNAP yo apati 1ye 
novanm, e sa pral afekte moun k ap travay men ki toujou nan povrete, granmoun aje, 
timoun ak moun ki gen andikap. Nou dwe fè mye pase sa. Gouvènman federal la dwe 
kontinye bay fon SNAP pou asire moun jwenn manje, sinon plizyè milyon moun pral 
anvayi depo manje ak kantin popilè yo, sa ki ap depase kapasite rezo distribisyon 
manje ijans lan. Nou sot sèvi pi gwo kantite fanmi ki vin chèche sèvis nan depo manje 
nou an nan yon sèl jou, anvan yo koupe benefis yo.''  
  
Direktè Egzekitif Jeneral r4, Paul Breitenbach, te deklare, ''Pou twòp fanmi atravè 
Nouyòk, jwenn manje ki gen bon valè nitrisyonèl toujou rete yon defi chak jou. Nan r4, 
nou fyè dèske nou se patnè ak Gouvènè Kathy Hochul ak Eta Nouyòk pou ede chanje 
sitiyasyon sa a. Ansanm ak Smart Food Foundation, nou ap travay pou pote manje ki 
bon pou sante bay moun ki pi bezwen li yo. Patenarya sa a montre fòs kolaborasyon lè 
n ap ranfòse kominote yo atravè tout eta a.''  
  
Direktè Egzekitif Jeneral ak Prezidan Food Bank For NYC, Leslie Gordon, te 
deklare, ''Pandan to ensekirite alimantè a ap ogmante, fèmti gouvènman federal la 
kreye anpil enkyetid ak gwo konsekans devastatè ki ka dire lontan pou anpil moun. Nou 
vrèman rekonesan pou lidèchip Gouvènè a. Sipò li, ansanm ak sa gouvènman leta a, 
pèmèt nou kontinye reponn ak bezwen k ap ogmante yo epi sèvi chak vwazen avèk 
diyite.''  
  
Direktè Egzekitif Jeneral Sharing Excess, Evan Ehlers, te deklare, ''Pandan nou ap 
fè fas ak yon kriz k ap vin pi grav sou aksè ak manje, Etazini kontinye gaspiye prèske 
40 % nan pwodiksyon manje li, jete dis fwa plis manje pase sa nou ta bezwen pou nouri 
tout moun. Nan Sharing Excess, angajman nou se redirije tout manje ki depase sa 
kominote yo bezwen bay moun ki nan bezwen, epi nou fyè dèske nou ap travay 
ansanm ak Gouvènè Kathy Hochul ak òganizasyon r4 pou pote yon chanjman ki reyèl 
pou fanmi atravè Nouyòk pandan peryòd difisil sa a.''  
  

###  

